
Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2011 թվականի մայիսի 5-ի «Զինծառայողներին և նրանց ընտանիքների անդամներին տրվող ամենամսյա պարգևավճարի չափերը՝ ըստ պարգևավճար ստանալու իրավունք ունեցող անձանց կատեգորիաների, պարգևավճար նշանակելու և վճարելու կարգը սահմանելու մասին» N 668-Ն որոշման (այսուհետ՝ Որոշում) N 1 հավելվածում.

1) 3-րդ կետի 5-րդ ենթակետում «8000» թիվը փոխարինել «12000» թվով.

2) 4-րդ կետը շարադրել հետևյալ խմբագրությամբ.

«4. Պարգևավճար ստանալու իրավունք ունեն աշխատանքային կենսաթոշակ կամ ծերության նպաստ, կամ հաշմանդամության նպաստ, կամ կերակրողին կորցնելու դեպքում նպաստ ստանալու իրավունք ունեցող` ԽՍՀՄ զինված ուժերի կազմում ծառայողական պարտականությունները կատարելիս՝ հաշմանդամ դարձած անձինք, Հայրենական մեծ պատերազմի կամ այլ պետություններում ԽՍՀՄ զինված ուժերի կազմում մարտական գործողությունների մասնակիցները, պատերազմի տարիներին Լենինգրադի բլոկադայի մասնակիցները, ֆաշիստական համակենտրոնացման ճամբարների նախկին անչափահաս գերիները՝ 12000 դրամ:»:

2. Սույն որոշումն ուժի մեջ է մտնում 2016 թվականի ապրիլի 1-ին:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)

Ներկայացվող նախագիծը միտված է առանձին կատեգորիայի զինծառայողների սոցիալական պաշտպանության մակարդակի բարձրացմանը:

1.1. Կարգավորման հարաբերությունների ներկա վիճակը և առկա խնդիրները

ՀՀ կառավարության 2011 թվականի մայիսի 5‑ի N 668-Ն որոշմամբ սահմանված են զինծառայողներին և նրանց ընտանիքների անդամներին տրվող ամենամսյա պարգևավճարի չափերը` ըստ պարգևավճար ստանալու իրավունք ունեցող անձանց կատեգորիաների, ինչպես նաև պարգևավճար նշանակելու և վճարելու կարգը:

Մասնավորապես, կարգի 3-րդ կետի 5-րդ ենթակետի համաձայն՝ զինվորական կենսաթոշակ ստացող՝ Հայրենական մեծ պատերազմի մասնակիցներին կամ այլ պետություններում ԽՍՀՄ զինված ուժերի կազմում մարտական գործողությունների մասնակիցներին տրվում է պարգևավճար` 8000 դրամի չափով:

Միաժամանակ, կախված մի շարք հանգամանքներից, տարբերակված չափ է սահմանված նաև աշխատանքային կենսաթոշակ ստացող ԽՍՀՄ զինված ուժերի կազմում մարտական գործողությունների մասնակիցների համար (հիմնականում):
Մասնավորապես, եթե անձը ստանում է աշխատանքային կենսաթոշակ (նպաստ) և
1) հաշմանդամ է դարձել ԽՍՀՄ զինված ուժերի կազմում մարտական գործողությունների մասնակցելու կամ ծառայողական պարտականությունները կատարելիս, ապա պարգևավճարի չափը սահմանված է 12000 դրամ (ընդամենը՝ 553 անձ),

2) հաշմանդամ են դարձել հետագայում, ապա պարգևավճարի չափը սահմանված է 7000 դրամ (ընդամենը՝ 2 անձ),

3) եթե չունի հաշմանդամություն, ապա պարգևավճարի չափը սահմանված է 5000 դրամ (ընդամենը՝ 717 անձ):

Հարկ է նկատի ունենալ, որ վերը նշված կատեգորիաներում ներառված են ՀՄՊ մասնակիցները, ինչպես նաև Աֆղանստանում մարտական գործողությունների մասնակիցները:

1.2. Առկա խնդրի առաջարկվող լուծումը

Հաշվի առնելով վերը նշվածը, ինչպես նաև ելնելով զինծառայողներին և նրանց ընտանիքների անդամներին տրվող ամենամսյա պարգևավճարների համակարգը պարզեցնելու նպատակից՝ առաջարկվում է համապատասխան փոփոխություններ կատարել Հայաստանի Հանրապետության կառավարության 2011 թվականի մայիսի 5-ի N 668-Ն որոշման մեջ:

2. Կարգավորման առարկան

Ներկայացվող նախագծով առաջարկվում է.

1) զինվորական կենսաթոշակ ստացող՝ Հայրենական մեծ պատերազմի մասնակիցներին կամ այլ պետություններում ԽՍՀՄ զինված ուժերի կազմում մարտական գործողությունների մասնակիցներին տրվող պարգևավճարի չափը սահմանել 12000 դրամ, 8000 դրամի փոխարեն,
2) աշխատանքային կենսաթոշակ (նպաստ) ստացող՝ Հայրենական մեծ պատերազմի մասնակիցներին կամ այլ պետություններում ԽՍՀՄ զինված ուժերի կազմում մարտական գործողությունների մասնակիցներին տրվող պարգևավճարների չափերը սահմանել 12000 դրամ (5000 դրամի,  7000 դրամի և 8000 դրամի փոխարեն):
3. Իրավական ակտի կիրառման դեպքում ակնկալվող արդյունքը

Իրավական ակտի կիրառման արդյունքում, 2016 թվականի ապրիլի 1-ից՝

1) զինվորական կենսաթոշակ ստացող՝ զինվորական հաշմանդամ չհանդիսացող 155 անձի տրվող անձի պարգևավճարի չափը 8000 դրամի փոխարեն կսահմանվի 12000 դրամ (աճը՝ 50%), անհրաժեշտ լրացուցիչ գումարը՝ ապրիլ-դեկտեմբեր ամսիների համար շուրջ 5.6 մլն դրամ,

2) աշխատանքային (սոցիալական) կենսաթոշակ ստացող՝ հաշմանդամություն չունեցող շուրջ 717 անձի պարգևավճարի չափը 5000 դրամի փոխարեն կսահմանվի 12000 դրամ (աճը՝ 140%), անհրաժեշտ լրացուցիչ գումարը՝ ապրիլ-դեկտեմբեր ամիսների համար 45.2 մլն դրամ,

3) աշխատանքային (սոցիալական) կենսաթոշակ ստացող՝ հաշմանդամություն ունեցող 2 անձի պարգևավճարի չափը 7000 դրամի փոխարեն կսահմանվի 12000 դրամ (աճը՝ 71%), անհրաժեշտ լրացուցիչ գումարը՝ ապրիլ-դեկտեմբեր ամիսների համար 0.1 մլն դրամ:

Արդյունքում, 50-140 տոկոսով կբարձրանա որևէ կենսաթոշակ ստացող՝ ԽՍՀՄ զինված ուժերի կազմում մարտական գործողությունների շուրջ 874 մասնակիցների, տրվող գումարները, որի համար 2016 թվականի ապրիլ-դեկտեմբեր ամիսների համար կպահանջվի 50.9 մլն դրամ: 
Անհրաժեշտ լրացուցիչ միջոցները նախատեսվում է ֆինանսավորել հատկացված չափաքանակների շրջանակներում: Մասնավորապես, ընթացիկ տարում խնայողություններ կձևավորվեն «Չաշխատող մայրերի մայրության նպաստի վճարման հետ կապված ծառայություններ» և «Երեխային ծննդյան միանվագ նպաստի վճարման հետ կապված ծառայություններ» ծրագրերի գծով: Տարեսկզբին ուժի մեջ մտած օրենսդրական փոփոխությունների արդյունքում չաշխատող մայրերի մայրության և երեխային ծննդյան միանվագ նպաստները վճարվելու են բացառապես անկանխիկ եղանակով: Արդյունքում կխնայվեն կանխիկ եղանակով (փոստի միջոցով) վճարումներ կատարելու համար նախատեսված ծախսերը: Նշված ծրագրերի գծով հաստատված տարեկան 92.6 մլն դրամից (համապատասխանաբար` 38 մլն դրամ և 54.6 մլն դրամ) հունվար-փետրվար ամիսներին ծախսվել է 4.7 մլն դրամ (խնայողությունը` 87.9 մլն դրամ), իսկ հետագա ամիսներին  ծախսեր չեն կատարվի: 
Հարկ է նշել, որ առանց «Չաշխատող մայրերի մայրության նպաստի վճարման հետ կապված ծառայություններ» և «Երեխային ծննդյան միանվագ նպաստի վճարման հետ կապված ծառայություններ» ծրագրերի, Հայասատանի Հանրապետության  պետական բյուջեի միջոցների հաշվին ՀՀ աշխատանքի և սոցիալական հարցերի նախարարության սոցիալական ապահովության պետական ծառայության միջոցով իրականացվող սոցիալական ապահովության ծախսային ծրագրերի գծով 1-ին եռամսյակի համար հաստատված 77.1 մլրդ դրամի դիմաց հունվար-փետրվար ամիսների կատարողականը կազմել է 50.1 մլրդ դրամ: 1-ին եռամսյակի կատարողականը կանխատեսվում է շուրջ 76 մլրդ դրամի չափով (խնայողությունները կկազմեն շուրջ 1.1 մլրդ դրամ):
ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեի եկամուտներում և ծախսերում էական ավելացումներ կամ նվազեցումներ չեն նախատեսվում:

Անհրաժեշտ լրացուցիչ միջոցները նախատեսվում է ֆինանսավորել հատկացված չափաքանակների շրջանակներում:

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին

«Հայաստանի Հանրապետության կառավարության 2011 թվականի մայիսի 5‑ի N 668-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:


